Благословен Бог наш:
Певцы поют (или читает чтец): Аминь. Христос воскресе… (трижды):
Трисвятое по Отче наш. Господи, помилуй (12 раз). Приидите, поклонимся (трижды) и
Псалом 142

Господи, услыши молитву мою, внуши моление мое во истине Твоей, услыши мя в правде Твоей, и не вниди в суд с рабом Твоим, яко не оправдится пред Тобою всяк живый. Яко погна враг душу мою, смирил есть в землю живот мой; посадил мя есть в темных, яко мертвыя века. И уны во мне дух мой, во мне смятеся сердце мое. Помянух дни древния: поучихся во всех делех Твоих, в творениих руку Твоею поучахся. Воздех к Тебе руце мои, душа моя яко земля безводная Тебе. Скоро услыши мя, Господи, исчезе дух мой; не отврати лица Твоего от мене, и уподоблюся низходящим в ров. Слышану сотвори мне заутра милость Твою, яко на Тя уповах; скажи мне, Господи, путь, воньже пойду, яко к Тебе взях душу мою. Изми мя от враг моих, Господи, к Тебе прибегох. Научи мя творити волю Твою, яко Ты еси Бог мой; Дух Твой Благий наставит мя на землю праву. Имене Твоего ради, Господи, живиши мя; правдою Твоею изведеши от печали душу мою и милостию Твоею потребиши враги моя и погубиши вся стужающия души моей, яко аз раб Твой есмь.

Слава и ныне. 

Аллилуиа, аллилуиа, аллилуиа,  слава Тебе, Боже (трижды).

Посем диакон глаголет ектению:

Миром Господу помолимся.

О свышнем мире:

О мире всего мира:

О святем храме сем:

О Великом Господине: 

О Богохранимей:

О граде сем:
О еже милостивно нынешнее моление нас, недостойных рабов Своих, в пренебесный Свой жертвенник прияти, и благоутробно помиловати нас, Господу помолимся.
О еже отгнати от нас вся душетленная страсти и растленныя обычаи; страх же Свой Божественный всадити в сердца наша, ко исполнению всех заповедей Его, Господу помолимся.

О еже обновити дух правый во утробах наших и укрепити нас в православней вере, и спешных к деланию добрых дел и исполнению всех заповедей Его сотворити, Господу помолимся.

О еже не помянути беззаконий и соблазнов нас, грешных и недостойных рабов Своих, но милостивно очистити грехи наша, и отвратити гнев Свой, праведно движимый на ны, Господу помолимся.

О еже не внити и суд с рабы Своими, и не назрити беззакония наша, но очистити их, и милостиву быти, и пощадити люди согрешившия, Господу помолимся.

О еже помянути щедроты и милости Своя, яко от века суть, грехов же юности и неведения нашего не помянути, и помиловати нас, Господу помолимся.

О еже милостивно продолжити рабом Своим покаяния время, и не безгодно яко неплодную смоковницу посещи, но благосердием окопати, и милосердия росою напоити, плодов покаяния и обращения нашего человеколюбне еще ожидая, Господу помолимся.

О еже искоренити вся зависти, рвения, гневы и братоненавидения и вся прочая страсти в нас обретающияся, из нихже истекают вся раздоры и нестроения, Господу помолимся.

О еже избавити Церковь Святую Свою и всех нас от всякия скорби, беды, гнева и нужды, и от всех врагов, видимых и невидимых, здравием же, долгоденствием, и миром, и ангел Своих ополчением верных Своих всегда оградити, Господу помолимся.

Заступи, спаси:

Пресвятую, Пречистую:

Священник возглашает:

Яко подобает:  

Лик: Аминь.
Посем: Бог Господь и явися нам: (со стихами) и тропари покаянныя, глас 2:

Призри милостивно, Боже, на люди согрешившия, и не презри в покаянии к Тебе припадающих, но яко Благ помилуй, и вскоре праведнаго Твоего избави прещения, молитвами Богородицы, едине Человеколюбче.

Слава, глас тойже:

Не отрини до конца согрешившыя люди Твоя, Владыко, ниже отстави милости и щедроты Твоя от нас, но яко бездна сый щедрот, и милосердия пучина, приими мольбы наша, и избави нас от належащия беды и нужды, Един бо еси благоуветлив.

И ныне, Богородичен:

Скорая миру помощнице, Дево Богородице, Твоего предстательства и крепкаго заступления усердно просим, умилосердися на скорбящия люди и умоли Милостиваго Сына Твоего и Бога, от належащия нас избавити беды и праведнаго Своего прещения, едина в женах Благословенная.

Диакон: Вонмем: Иерей: Мир всем.

Чтец: И духови твоему.

Диакон: Премудрость, вонмем:

Чтец: Прокимен, глас 6: Спаси Господи люди Твоя, и благослови достояние Твое. 
Стих: К Тебе Господи воззову, Боже мой, да не премолчиши от мене.

Апостол ко Ефесеем, зачало 229. [Еф. 5, 9 – 19.]

Братия, яко чада света ходите: плод бо духовный есть во всяцей благостыни и правде и истине: искушающе, что есть благоугодно Богови: и не приобщайтеся к делом неплодным тмы, паче же и обличайте. Бываемая бо отай от них, срамно есть и глаголати. Вся же обличаемая от света являются, все бо являемое свет есть. Сего ради глаголет: востани, спяй, и воскресни от мертвых, и осветит тя Христос. Блюдите убо, како опасно ходите, не якоже немудри, но якоже премудри, искупующе время, яко дние лукави суть. Сего ради не бывайте несмысленни, но разумевайте, что есть воля Божия. И не упивайтеся вином, в немже есть блуд: но паче исполняйтеся Духом, глаголюще себе во псалмех и пениих и песнех духовных, воспевающе и поюще в сердцах ваших Господеви.
Ин Апостол, Римляном, зачало 80 [Рим. 1, 18 – 27.]

Иерей: Мир ти. Чтец: И духови твоему. Диакон: Премудрость. Чтец: Аллилуиа, глас тойже.

Таже диакон: И о сподобитися нам слышанию Святаго Евангелия, Господа Бога молим.

Лик: Господи, помилуй (трижды).

Диакон: Премудрость, прости, услышим Святаго Евангелиа.

Иерей: Мир всем.

Лик: И духови твоему.

Иерей: От Матфеа Святаго Евангелия чтение.

Лик: Слава Тебе, Господи, Слава Тебе.

Диакон: Вонмем.

И абие иерей чтет Евангелие от Матфеа (зачало 74)

Во врéмя óно приступи́ша ученицы́ ко Иисýсу, глагóлюще: ктó ýбо бóлiй éсть въ Цáрствiи Небéснѣмъ? И призвáвъ Иисýсъ отрочá, постáви é посредѣ́ и́хъ и речé: ами́нь глагóлю вáмъ, áще не обратитéся и бýдете я́ко дѣ́ти, не вни́дете въ Цáрство Небéсное: и́же ýбо смири́тся я́ко отрочá сié, тóй éсть бóлiй во Цáрствiи Небéснѣмъ: и и́же áще прiи́метъ отрочá таковó во и́мя Моé, Менé прiéмлетъ:
а и́же áще соблазни́тъ еди́наго мáлыхъ си́хъ вѣ́рующихъ въ Мя́, ýне éсть емý, да обѣ́сится жéрновъ осéлскiй на вы́и егó, и потóнетъ въ пучи́нѣ морстѣ́й.
Гóре мíру от соблáзнъ: нýжда бо éсть прiити́ соблáзномъ: обáче гóре человѣ́ку томý, и́мже соблáзнъ прихóдитъ. А́ще ли рукá твоя́ или́ ногá твоя́ соблажня́етъ тя́, отсѣцы́ ю́ и вéрзи от себé: добрѣ́йше ти́ éсть вни́ти въ живóтъ хрóму или́ бѣ́дну [безъ руки́], нéже двѣ́ рýцѣ и двѣ́ нóзѣ имýщу ввéржену бы́ти во óгнь вѣ́чный: и áще óко твоé соблажня́етъ тя́, изми́ é и вéрзи от себé: добрѣ́йше ти́ éсть со еди́нѣмъ óкомъ въ живóтъ вни́ти, нéже двѣ́ о́цѣ имýщу ввéржену бы́ти въ геéнну óгненную.
Блюди́те, да не прéзрите еди́наго [от] мáлыхъ си́хъ: глагóлю бо вáмъ, я́ко áнгели и́хъ на небесѣ́хъ вы́ну ви́дятъ лицé Отцá Моегó Небéснаго. Прiи́де бо Сы́нъ человѣ́ческiй [взыскáти и] спасти́ поги́бшаго. 

Лик: Слава Тебе, Господи, Слава Тебе.

Абие диакон глаголет ектению сию:

Рцем вси:

Лик: Господи, помилуй.
Господи Вседержителю:

Помилуй нас, Боже: 
Лик: Господи, помилуй (трижды).

Еще молимся о Великом:

О еже не помянути безчисленная беззакония и лукавая наша деяния, людей Своих и не воздати нам по делом нашым; но в милости и щедротах помянути нас, молим Ти ся, Милосердый Господи, услыши и помилуй.

О еже помянути Церковь Святую Свою, и укрепити, утвердити же, разрешити, и умирити ю, и невредиму адовыми враты, и всеми наветы видимых и невидимых врагов непребориму во веки соблюсти, молим Ти ся, Вседержавный Владыко, услыши и помилуй.

О еже очистити нас от грехов и беззаконий наших, изсушающих в нас, яже к Богу и к искреннему любовь, водрузити же ю силою, действом, и благодатию Пресвятаго Своего Духа, и вкоренити в сердца всех нас, прилежно Господу помолимся.
О еже искоренити в нас ненависти, зависти же и рвения, и вся прочия страсти, братолюбие разрушающия, и нелицемерную любовь всеяти, усердно Господу помолимся.

О еже теплую любовь к Богу и к искреннему в нас, благодатию Пресвятаго Своего Духа распалити, и тою вся страсти душ и телес наших искорене сожещи, Господу помолимся.

О еже не любити нам мира, и яже в мире, но истинною любовию Бога, и славу Его, и искренняго пользу и спасение возлюбити, и яже на небеси уготованная благая присно зрети, и сих искати, вседушно, Господу помолимся.

О еже себе внимати, себе окаявати, и своя согрешения всегда зрети, себе пред Богом и пред всеми смиряти, брата же николиже осуждати, но, яко самого себе, того любити,  силою, действом и благодатию Пресвятаго Духа,  Господу помолимся.
О еже низложити вся ереси и отступства, и насадити всюду правоверие и благочестие, и обратити всех отступльших от правыя веры к познанию своея истины, и соединити их Святей Своей Православней Церкви, Господу помолимся. 

О еже в правоверии непозыблемых, в мире и союзе любве горящих и во всех добродетелех преспевающих нас всегда сохранити, и от всех душетленных страстей невредимых, силою, действом и благодатию Пресвятаго Духа соблюсти,  Господу помолимся.
Иерей возглас:

Услыши ны, Боже Спасителю наш, Упование всех концев земли и сущих в мори далече, и милостив, милостив буди, Владыко, о гресех наших, и помилуй ны: Милостив бо и Человеколюбец Бог еси, и Тебе славу возсылаем, Отцу и Сыну и Святому Духу, ныне и присно, и во веки веков.

Лик: Аминь.  

Диакон: Господу помолимся.

Лик: Господи помилуй.

Священник чтет молитву сию:

Владыко Господи Боже наш, Долготерпеливе и Многомилостиве! Сердцем сокрушенным и душею умиленною взываем Ти, Господи! Призри ныне на моления нас, недостойных чад Своих и вопля нашего не возгнушайся. Ты, Боже наш, человека от персти Создавый, и ребро праотца нашего Адама за Твое Человеколюбие в жену преобразивый, и в них весь род человеческий благословивый и рекий: раститеся и множитеся, и обладайте землею. Обаче нецыи, грехми своими себе сами ослепиша, и сердца своя неразумныя омрачиша, и глаголющеся быти мудри, объюродеша, и премениша истину Твою, Боже, во лжу, и разжегошася похотию своею друг на друга, и всякия неправды преисполнишася, и измениша естественную подобу в преестественную. И в таких гресех валяяся, не токмо о исправлении своем помысл не имеют, обаче и многия от пути истиннаго отвращающе, противу Законов Твоих Церкви Твоея Святыя враждующе, зубы своими скрежещут. Ты же, Господи Вседержителю, никомуже погибели желаяй, накажи сих, обаче милостию и щедротами, да престанут сердца своя ожесточати, и в свете Твоея Истины грехи своя узрят, уразумеют и покаются, да вси купно воспоем и прославим пречестное и великолепое имя Твое, Отца и Сына и Святаго Духа, ныне и присно и во веки веков. Аминь.

Приличный дневи отпуст
